
Komentari  Visokog
predstavnika Paddyja Ashdowna
prigodom  ponovnog  otvaranja
Starog mosta u Mostaru

Simbol obnove Bosne i Hercegovine

Ja ću govoriti vrlo kratko.

Voljeni mostarski Stari most je danas predmet svih razgovora.

O posebnoj prirodi ovoga mosta svjedoči činjenica da se danas
ovdje okupilo tako mnogo ljudi iz različitih zemalja kako bi
proslavili ono što obnova mosta govori o Bosni i Hercegovini,
o suživotu i pobjedi nade nad nesrećom.

Razaranje ovoga mosta prije jednoga desetljeća je mnoge ljude
širom svijeta uvjerilo u veličinu zla koje se ovdje događalo.
Nadam se i vjerujem da će danas njegovo ponovno otvorenje biti
jednako snažan trenutak.  Trenutak kad je nada u budućnost ove
zemlje nadvladala strah od prošlosti. 

Sustavno granatiranje ovoga mosta simboliziralo je nešto što
je više od samoga uništenja jednog velikog spomenika –iako se
radilo o svjetski poznatom spomeniku.  Ono je simboliziralo
razaranje  ljudskih  kvaliteta–  prije  svega  prosperitetnih
multietničkih zajednica po kojima su nekad i Mostar i Bosna i
Hercegovina bili jednako poznati.  A obnova mosta također
simbolizira  iznimni  čudesni  napredak  koji  je  Bosna  i
Hercegovina  ostvarila  u  povezivanju  zajednica  koje  su
razdvojene  u  neposrednoj  prošlosti.

Treba samo razmisliti o tome koliko je vremena trebalo Europi
nakon II svjetskog rata da dođe do mira, ili koliko dugo je
trebalo Sjevernoj Irskoj da dođe do mira, ili pak nesavladivim

problemima  Srednjeg  Istoka,  kako  bi  se  istinski  cijenio
napredak koji je BiH ostvarila u tek nekoliko godina na putu
od rata do mira.

Dakle, priča ovoga mosta nije samo priča o kamenu i žbuci, o
građevinskom  umijeću  i  veličanstvenoj  arhitekturi.   Priča
ovoga mosta priča je o ovome dijeluEurope – njegovom sjaju,
njegovoj  civilizaciji,  njegovim  tragedijama.   Ivo  Andrić
izrazio je to u svom književnom remek djelu Na Drini ćuprija. 
On je naravno pisao o još jednom velikom bosanskom mostu u
Višegradu.  Ali je jednako tako mogao pisati i o Starom mostu
ovdje u Mostaru.

Napredak Mostara predstavlja i poticaj za Bosnu i Hercegovinu
ali  i  odraz  njenog  uzlaznog  kretanja  ka  političkoj
stabilnosti,  stabilnom  ekonomskom  razvoju  i  odgovarajućem
usmjeravanju na pitanja koja su važna za građene – a to su
upošljavanje, pravda, obrazovanje, zdravstvena zaštita.

Značenje  ovog  napretka  prevazilazi  granice  ove  zemlje.  
Dugotrajno, često mukotrpno, razočaravajuće, obično bolno, pa
ipak nepokolobljivo uzdizanje Bosne i Hercegovine iz ruševina
rata prema dobrobitima mira pokazuje da je moguće obnoviti
zemlju,  i da je to moguće uraditi relativno brzo.

Međunarodna zajednica u tome pruža pomoć, kao što je to slučaj
s obnovom Staroga mosta u Mostaru.  Ali pravi heroji ove priče
zapravo su građani Bosne i Hercegovine. 

Večeras smo se okupili kako bismo obilježili uspjeh koji je
ovisio o građanima ovoga grada, građanima ove zemlje koji rade
u partnerstvu s građanima drugih zemalja, koji rade zajedno da
bi gradili.

To je ono što su majstori Sulejmana Veličanstvenog uradili
prije četiri stoljeća, ono što mi nastavljamo činiti danas.

Ono što se jučer činilo nemogućim, danas je stvarnost kako za
ovaj most, tako i za Bosnu i Hercegovinu.  A to je istinski



razlog za slavlje. 

Hvala vam.


